
Mesa del Parlament


La Mesa del Parlament, en la sessió tinguda el dia 23 desembre de 2011, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya; l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei 12/2010, del 19 de maig, del Consell de Governs Locals (tram. 200-00016/09), aprovada pel Ple del Parlament en la sessió del dia 21 de desembre de 2011:


«Lei de modificacion dera Lei 12/2010, deth 19 de mai, 
deth Conselh de Govèrns Locaus


Preambul

Eth Conselh de Govèrns Locaus se creèc per miei der article 85 der Estatut d’autonomia. D’acòrd damb aguest article, «eth Conselh de Govèrns Locaus ei er organ de representacion de municipis e vegueries enes institucions dera Generalitat. Eth Conselh a d’èster escotat ena tramitacion parlamentària des iniciatiues legislatiues qu’afècten de manèra especifica as administracions locaus e ena tramitacion de plans e normes reglamentàries de caractèr identic. Ua lei deth Parlament regule era composicion, era organizacion e es foncions deth Conselh de Govèrns Locaus».
Aguest mandat estatutari se hec efectiu per miei dera Lei 12/2010, deth 19 de mai, deth Conselh de Govèrns Locaus, que configure eth Conselh coma ua institucion que gaudís d’autonomia organica, foncionau e pressupostària.
Maugrat açò, atenguda era situacion economica actuau, en aguest moment eth desplegament d’aguest precèpte ei fòrça malaisit d’aplicar, pr’amor que s’a d’ajustar as limitacions pressupostàries e evitar incrementar es dimensions deth sector public. Per açò, cau modificar era regulacion deth Conselh de Govèrns Locaus, en tot respectar era sua natura, tau coma la configure er Estatut d’autonomia, e eth sòn foncionament autonòm. Ad aguesti efèctes, damb er objectiu que non se produsisque cap increment dera despensa, cau suprimir tota referéncia ara autonomia pressupostària e ath personau pròpri deth Conselh, sens perjudici qu’eth Govèrn a de sostier ath Conselh de Govèrns Locaus per miei deth departament competent en matèria d’administracion locau. D’auta banda, se profite era modificacion dera lei entà esclarir era participacion des entitats municipalistes en procediment de designacion des representants deth Conselh, enes organismes dera Generalitat que determinen es leis.
Per çò qu’ei des foncions deth Conselh de Govèrns Locaus, se respècten pleaments es que li atribuís er Estatut d’autonomia. Se mantien es normes minimes de foncionament, qu’an d’èster aprovades peth reglament d’organizacion e foncionament deth Conselh, en tèrme de sies mesi dempús de que se constituís, d’acòrd damb çò qu’establís era disposicion addicionau dera Lei 12/2010. En tot tractar-se d’ua modificacion qu’afècte ara organizacion deth Conselh, quin s’aurà constituït dejà quan entre en vigor aguesta modificacion dera Lei 12/2010, deth 19 de mai, deth Conselh de Govèrns Locaus, era entrada en vigor non se pòt diferir ath delà de londeman que se publique en Diari Oficial de la Generalitat de Catalunya.


Article 1. Modificacion der article 2 dera Lei 12/2010

Se modifique er apartat 2 der article 2 dera Lei 12/2010, deth 19 de mai, deth Conselh de Govèrns Locaus, que rèste redigit dera manèra següenta:
[bookmark: _GoBack]«2. Eth Conselh de Govèrns Locaus gaudís d’autonomia organica e foncionau e apròve eth sòn reglament d’organizacion e foncionament».


Article 2. Modificacion der article 13 dera Lei 12/2010

Se modifique er apartat 1 der article 13 dera Lei 12/2010, deth 19 de mai, deth Conselh de Govèrns Locaus, que rèste redigit dera manèra següenta:
«1. Eth president o presidenta deth Conselh de Govèrns Locaus exercís era representacion deth Conselh, ne convòque es reünions e les presidís».


Article 3. Modificacion der article 18 dera Lei 12/2010

Se modifique era letra h der apartat 2 der article 18 dera Lei 12/2010, deth 19 de mai, deth Conselh de Govèrns Locaus, que rèste redigida dera manèra següenta:
«h) Era designacion, a prepausa des entitats municipalistes, des representants deth Conselh enes organismes dera Generalitat que determinen es leis».


Article 4. Modificacion dera disposicion finau dera Lei 12/2010

Se modifique er apartat 4 dera disposicion finau dera Lei 12/2010, deth 19 de mai, deth Conselh de Govèrns Locaus, que rèste redigit dera manèra següenta:
«4. Eth departament competent en matèria d’administracion locau, entà complir çò que dispòse er article 19.1, a d’aportar es recorsi materiaus e financèrs de besonh entà garantir eth foncionament corrècte deth Conselh de Govèrns Locaus e er exercici adequat des sues foncions, dempús der inici des sues activitats».


Disposicion derogatòria

Se deròguen es precèptes següents dera Lei 12/2010, deth 19 de mai, deth Conselh de Govèrns Locaus:
a) Era letra d der apartat 1 der article 12.
b) Era letra c der apartat 2 der article 18.
c) Es apartats 2, 3 e 4 der article 19.
d) Er article 20.


Disposicion finau. Entrada en vigor

Aguesta lei entre en vigor londeman d’auer estat publicada en Diari Oficial de la Generalitat de Catalunya.»


Palau del Parlament, 23 de desembre de 2011


La secretària quarta	La presidenta del Parlament





Dolors Batalla i Nogués	Núria de Gispert i Català

